ՀԻՄՆԱՎՈՐՈՒՄ
 ՀԱՆՐՈՒԹՅԱՆ ԳԵՐԱԿԱ ՇԱՀԵՐԻ ԱՊԱՀՈՎՄԱՆ ՆՊԱՏԱԿՈՎ ՕՏԱՐՎՈՂ ՍԵՓԱԿԱՆՈՒԹՅԱՆ ՆԿԱՐԱԳՐՈՒԹՅԱՆ ԱՐՁԱՆԱԳՐՈՒԹՅՈՒՆԸ ԿԱԶՄԵԼԻՍ ՕԳՏԱԳՈՐԾՎՈՂ ՏԵԽՆԻԿԱԿԱՆ ՍԱՐՔԱՎՈՐՈՒՄՆԵՐԻ ՑԱՆԿԸ, ԴՐԱՆՑ ԿԻՐԱՌՄԱՆ ԿԱՐԳԸ, ՕՏԱՐՎՈՂ ՍԵՓԱԿԱՆՈՒԹՅԱՆ ՆԿԱՐԱԳՐՈՒԹՅԱՆ ԿԱԶՄՄԱՆ ԸՆԹԱՑԱԿԱՐԳԸ, ՄԵԹՈԴԱԲԱՆՈՒԹՅՈՒՆԸ, ՕՏԱՐՄԱՆ ԵՆԹԱԿԱ ՍԵՓԱԿԱՆՈՒԹՅԱՆ ՆԿԱՐԱԳՐՈՒԹՅԱՆ ԱՐՁԱՆԱԳՐՈՒԹՅԱՆ, ԻՆՉՊԵՍ ՆԱԵՎ ԴՐԱ ԿԱԶՄՄԱՆ ՀԱՄԱՐ ՀԻՄՔ ՀԱՆԴԻՍԱՑԱԾ ՆՅՈՒԹԵՐԻ ՊԱՀՊԱՆՄԱՆ ԿԱՐԳՆ ՈՒ ԺԱՄԿԵՏՆԵՐԸ ՍԱՀՄԱՆԵԼՈՒ, ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ԿԱՌԱՎԱՐՈՒԹՅԱՆ 2007 ԹՎԱԿԱՆԻ 
ՀՈՒՆՎԱՐԻ 25-Ի N 108-Ն ՈՐՈՇՄԱՆ ՄԵՋ ՓՈՓՈԽՈՒԹՅՈՒՆՆԵՐ ԿԱՏԱՐԵԼՈՒ ԵՎ ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ԿԱՌԱՎԱՐՈՒԹՅԱՆ 2010 ԹՎԱԿԱՆԻ ՍԵՊՏԵՄԲԵՐԻ 16-ի N 1275-Ն ՈՐՈՇՈՒՄՆ ՈՒԺԸ ԿՈՐՑՐԱԾ ՃԱՆԱՉԵԼՈՒ ՄԱՍԻՆ» ՀՀ ԿԱՌԱՎԱՐՈՒԹՅԱՆ ՈՐՈՇՄԱՆ ՆԱԽԱԳԾԻ ՎԵՐԱԲԵՐՅԱԼ

   1. Իրավական ակտերի նախագծերի ընդունման անհրաժեշտությունը.
   Նախագծի մշակման անհրաժեշտությունը պայմանավորված է «Հանրության գերակա շահերի ապահովման նպատակով սեփականության օտարման մասին» օրենքում փոփոխություններ և լրացումներ կատարելու մասին» 2026 թվականի փետրվարի 11-ի ՀՕ-28-Ն օրենքի պահանջների կատարումն ապահովելու, ինչպես նաև ՀՀ վարչապետի 2026 թվականի մայիսի 7-ի N 416-Ա որոշմամբ հաստատված հավելվածի 3-րդ կետով նախատեսված միջոցառման իրականացումը ապահովելու անհրաժեշտությամբ։
   2. Կարգավորման հարաբերությունների ներկա վիճակը և առկա խնդիրները.
   Հայաստանի Հանրապետության կառավարության 2007 թվականի հունվարի 25-ի N 108-Ն որոշմամբ (այսուհետ՝ N 108-Ն որոշում) կարգավորվում են Երևան քաղաքի վարչական սահմաններում գտնվող որոշ տարածքներում բացառիկ` գերակա հանրային շահ ճանաչելու, գերակա հանրային շահ ճանաչված տարածքներում առկա սեփականության օբյեկտների նկարագրության արձանագրությունը կազմելու կապակցությամբ առաջացող իրավահարաբերությունները, դրանով հաստատված Երևան քաղաքի վարչական սահմաններում բացառիկ` գերակա հանրային շահ ճանաչված տարածքներում ձեռքբերումների և հասցեների ցանկը, ինչպես նաև կատարվող փոփոխությունների ծավալն ու բնույթը: Միաժամանակ, գործող կարգավորումները տարածվում են միայն Երևան քաղաքի վարչական սահմաններում ծագող հարաբերությունների վրա, մինչդեռ գործնականում հանրության գերակա շահերի ապահովման նպատակով օտարման գործընթացներ իրականացվում են նաև Հայաստանի Հանրապետության այլ բնակավայրերում։ Այդ պատճառով առաջացել է միասնական և համապարփակ կարգավորման անհրաժեշտություն։
   Նախագծով առաջարկվում է ընդունել ՀՀ կառավարության նոր որոշում, որով կկարգավորվեն հանրության գերակա շահերի ապահովման նպատակով օտարման գործընթացների շրջանակներում ծագող համապատասխան իրավահարաբերությունները Հայաստանի Հանրապետության ամբողջ տարածքում։ Արդյունքում՝ ուժը կորցրած կճանաչվեն N 108-Ն որոշման համապատասխան կարգավորումները։
   Գործնականում հանրության գերակա շահերի ապահովման նպատակով օտարվող գույքի նկարագրության արձանագրությունները կազմվում են N 108-Ն որոշմամբ հաստատված կարգի և օրինակելի ձևի, ինչպես նաև ՀՀ կառավարության 2010 թվականի սեպտեմբերի 16-ի N 1275-Ն որոշմամբ սահմանված պահանջների հիման վրա։
   Միաժամանակ, ՀՀ օրենսդրությամբ սահմանված չէ հանրության գերակա շահերի ապահովման նպատակով օտարվող գույքի փոխհատուցման հաշվարկման համար անհրաժեշտ տվյալների հավաքագրման և գույքի նկարագրման միասնական մեթոդաբանություն։ Գործող կարգավորումների պայմաններում անշարժ գույքի կամ դրա նկատմամբ գույքային իրավունքների շուկայական արժեքի գնահատումն իրականացվում է գնահատման կազմակերպությունների կողմից՝ գնահատման պատվերի հիման վրա և նկարագրության արձանագրություններում ներառված տվյալների հիման վրա, սակայն օրենսդրորեն նախատեսված չէ գնահատողի պարտադիր ներգրավման պահանջ նկարագրության արձանագրության կազմման փուլում։
   Բացի այդ, գործող կարգավորումներով բավարար կերպով չեն կարգավորվում այն դեպքերը, երբ սեփականատիրոջ, տիրապետողի կամ օգտագործողի կողմից խոչընդոտվում է օտարման ենթակա գույքի ուսումնասիրությունը կամ նկարագրության արձանագրության կազմումը։ Նման դեպքերում արձանագրությունը կազմվում է առկա հնարավորությունների սահմաններում, ինչը գործնականում կարող է հանգեցնել գույքի ոչ ամբողջական նկարագրման և հետագայում՝ փոխհատուցման չափի վերաբերյալ վեճերի առաջացման։
   Նախագծով նախատեսվում է սահմանել օտարվող գույքի նկարագրության արձանագրության կազմման միասնական ընթացակարգ, կիրառվող տեխնիկական սարքավորումների ցանկ, դրանց կիրառման կարգ, ինչպես նաև արձանագրության կազմման համար հիմք հանդիսացած նյութերի պահպանման կարգ և ժամկետներ։ Նախատեսվում է նաև կիրառել ժամանակակից տեխնիկական միջոցներ՝ ներառյալ անօդաչու թռչող սարքեր, եռաչափ սքանավորման և գեոկապակցված լուսանկարահանման համակարգեր, որոնք հնարավորություն կտան ապահովել գույքի առավել ամբողջական և օբյեկտիվ նկարագրությունը։
   3. Իրավական ակտի ընդունման արդյունքում ակնկալվող արդյունքը. 
   Նախագծերի ընդունման արդյունքում կապահովվի հանրության գերակա շահերի ապահովման նպատակով օտարվող գույքի նկարագրության արձանագրությունների կազմման միասնական և հստակ կարգավորում Հայաստանի Հանրապետության ամբողջ տարածքում։
   Արդյունքում՝ հնարավոր կլինի ապահովել օտարման ենթակա սեփականության փաստացի վիճակի առավել ամբողջական, օբյեկտիվ և իրականությանը համապատասխան արձանագրում, նվազեցնել հետագա վեճերի առաջացման հավանականությունը, ինչպես նաև բարձրացնել փոխհատուցման գործընթացների թափանցիկությունն ու կանխատեսելիությունը։
   Միաժամանակ, ժամանակակից տեխնիկական միջոցների կիրառումը հնարավորություն կտա արձանագրել գույքի փաստացի վիճակը նաև այն դեպքերում, երբ խոչընդոտվում է գույքի անմիջական ուսումնասիրությունը կամ մուտքը օտարման ենթակա տարածք։
   4. Նախագծի ընդունումը պետական բյուջեի եկամուտներում և ծախսերում փոփոխություններ չի առաջացնում: 
   5. Նախագիծը մշակվել է Կադաստրի կոմիտեի կողմից:
[bookmark: _heading=h.gjdgxs]   6. Կապը ռազմավարական փաստաթղթերի հետ. 
   Նախագծերի ընդունումը բխում է «Մարդու իրավունքների պաշտպանության ազգային ռազմավարությունը և դրանից բխող 2020-2022 թվականների և 2023-2025 թվականների գործողությունների ծրագրերը հաստատելու մասին» 
ՀՀ կառավարության 2019 դեկտեմբերի 26-ի թիվ 1978-Լ որոշման 1-ին կետի 1-ին եթակետով հաստատված N 1 հավելվածի 2.6-րդ կետից և նույն որոշման 1-ին կետի 
3-րդ եթակետով հաստատված N 3 հավելվածի 3.14-րդ գործողության կատարման անհրաժեշտությունից: Նշված դրույթներով կարևորվում է սեփականության իրավունքի պաշտպանության երաշխիքների ամրապնդումը, այդ թվում՝ հանրության գերակա շահերի ապահովման նպատակով սեփականության օտարման գործընթացներում անձանց իրավունքների պաշտպանության արդյունավետ մեխանիզմների ապահովումը։ Նախագծերով նախատեսվող կարգավորումները միտված են օտարման ենթակա սեփականության նկարագրության արձանագրության կազմման ընթացակարգի հստակեցմանը, գույքի փաստական վիճակի ամբողջական և հավաստի արձանագրմանը, ինչպես նաև արձանագրության և դրա կազմման համար հիմք հանդիսացած նյութերի պահպանման կարգի սահմանմանը։ Նշված կարգավորումները նպաստում են օտարման գործընթացի կանխատեսելիության և թափանցիկության բարձրացմանը, ինչպես նաև սեփականատերերի և սեփականության նկատմամբ գույքային իրավունքներ ունեցող անձանց իրավունքների պաշտպանության երաշխիքների ուժեղացմանը։

